
40 vjet, duke predikuar të vërtetën
“Do ta njihni të vërtetën dhe e vërteta do t’ju bëjë njerëz të lirë.” (Jn.8,19)
At. Ricardo E. Facci
Në 40 vitet që ka udhëtuar Hogares Nuevos, ne i jemi përkushtuar plotësisht të vërtetës së Ungjillit dhe Magjisterit të Kishës. Ky angazhim ka qenë gjithmonë një kërkesë e madhe, siç e kërkon ungjillizimi i martesës dhe familjes. Sidomos në këto kohë ku subjektivizmi dhe relativizmi ka me bollëk, njeriu beson se është pronari i "të vërtetës". E vërteta është objektive në vetvete, jo nga mënyra se si dikush sheh ose ndjen. Për të reflektuar mbi këtë aspekt të ditës së sotme, le të lexojmë Antonio Maçado: “Syri që ti sheh nuk është sy sepse e sheh, është sy sepse të sheh ty”.
Kisha ka një mision të madh: të predikojë të vërtetën: “Shkoni dhe mësoni të gjitha kombet” (krh. Mt 18,29). Nëse ky dërgim, që vjen nga vetë Krishti, nuk përmbushet, Kisha nuk ka asnjë kuptim. Anëtarët e Kishës, edhe ata të Hogares Nuevos si shërbim kishtar, duhet të shpallin të vërtetën, të mësojnë të vërtetën, ta shijojnë të vërtetën, ta njohin atë në të gjithë dimensionin e saj që të mos luftojnë kundër saj, gabimisht, nga padituria. Në këtë botë ka shumë gënjeshtra, prandaj Benedikti XVI na tha: “Kushdo që angazhohet për të vërtetën, duhet të refuzojë ligjin e më të fortëve, i cili bazohet në gënjeshtra dhe që ka shkaktuar kaq shpesh tragjedi në historinë e njeriut. Gënjeshtra shpesh paraqitet me një pamje të së vërtetës, por në realitet ajo është gjithmonë tendencioze, e orientuar në mënyrë egoiste për ta shfrytëzuar njeriun dhe, në fund, për ta anuluar atë. Sistemet politike të së shkuarës dhe të së tashmes janë shembuj të hidhur të kësaj”¹.
Për këtë arsye, me guxim, pa frikë, duhet ta njohim të vërtetën dhe ta shpallim atë. Është shumë e trishtueshme që i krishteri ka turp nga e vërteta, sepse të kesh turp nga e vërteta është njësoj si të kesh turp nga Krishti.
Ndoshta ne besojmë se është e mërzitshme të përsërisësh gjithmonë të njëjtën gjë. Por realisht, ne duhet të shpallim vazhdimisht të vërtetën. Misioni i apostullit karakterizohet nga përulësia. Fjalët e Shën Palit janë të qarta: "Ju shpalla ato të vërteta që edhe unë vetë i mora" (krh. 1 Kor 15,3). Një i krishterë, qoftë laik, i regulltar apo prift, kurrë nuk duhet të transmetojë idetë e tij, ose të gjenerojë zbulime dhe gjenialitet, por misioni i tij është të transmetojë me besnikëri atë që ka marrë, sepse ka vetëm një Mësues, një të Vërtetë dhe një Besim. Kur dikush ndjek shumë mësues (nga të cilët ka shumë në rrjetet sociale) nga dëshira për risi, për të qenë në modë, për ndjekjen e mendimeve që shmangin të gjitha kërkesat, atëherë ai largohet nga e vërteta dhe gradualisht transformohet në një të krishterë që nuk është më kripa e tokës, sepse e ka humbur shijen e vet, s’vlen më për asgjë, përveçse të hidhet jashtë e ta shkelin njerëzit (krh. Mt 5,13).
Shpallja a së vërtetës duhet të jetë një zinxhir, i materializuar në Hogares Nuevos, ashtu siç i tha Shën Pali Timoteut: “Çka dëgjove prej meje në praninë e shumë dëshmitarëve, ato mësojua njerëzve besimtarë, atyre që do të jenë të aftë t’i mësojnë edhe të tjerët” (2Tim 2,1-2). Në këtë mënyrë ne mund të qëndrojmë në rrugën e dëgjimit dhe të mësimit të së vërtetës (krh. VA. 2,42).
Është e nevojshme që ne të dimë dhe të shpallim të vërtetën për martesën dhe familjen. Shën Gjon Pali II na tha: “Shumë familje jetojnë (...) duke u qëndruar besnike vlerave përbërëse të themelit të institucionit të familjes. Të tjera janë bërë të pasigurta dhe gjenden të përhumbura përballë detyrave të tyre ose, madje janë bërë dyshuese dhe gati nuk e njohin domethënien dhe të vërtetën e fundit të jetës bashkëshortore e familjare”.² “Kisha, duke ndjekur Krishtin, kërkon të vërtetën, që jo gjithmonë përputhet me opinionin e shumicës”.³
Për disa dekada, Kisha nuk e ka mësuar plotësisht të vërtetën për martesën dhe familjen (sigurisht me përjashtime të lavdërueshme). A është ky një ekzagjerim? Doktrina mbi martesën dhe familjen pothuajse mungon në predikimet e së dielës. Në disa mjedise formimi, është e zakonshme që doktrina kishtare të vihet në dyshim. Disa kurse paramartesore e kufizojnë veten në të folur për gjëra thjesht njerëzore që mund të gjenden edhe në librat e vetëndihmës. Ka aq shumë konfuzion në fjalën "dashuri" saqë përdoret për të shfajësuar absolutisht gjithçka që është në kundërshtim me mësimet e Kishës: marrëdhëniet paramartesore, bashkëjetesa e çifteve pa asnjë angazhim, kundërngjizjen, abortin, divorcin, tradhtitë. Ja përse Shën Gjon Pali II na kujtoi: “Në rrënjën e këtyre dukurive negative shpesh qëndron një prishje e idesë dhe e shprehjes së lirisë, konceptuar jo si aftësi për realizimin e të vërtetës së planit të Hyjit mbi martesën dhe familjen, por si forcë autonome e afirmimit të vetvetes, (...) për mirëqenien personale egoiste”.4
Shumë katolikë kanë braktisur doktrinën e martesës dhe jetojnë siç jeton bota. Thuhet se është e pamundur të jetosh moralin katolik, se ai është shumë i ashpër, një "thjesht ideal", diçka "nga një epokë tjetër". Në lidhje me këtë, Papa Françesku na thotë: “Sot është e lehtë ta ngatërrojmë lirinë e njëmendtë me idenë që secili e gjykon si të dojë, a thua se përtej individëve nuk ka të vërteta, vlera, parime që na orientojnë, a thua se gjithçka është njësoj dhe njeriu duhet t’i lejojë vetes çfarëdo gjëje”.5 Dhe më parë Shën Gjon Pali II na shprehej: “dyshimet apo gabimet në fushën martesore apo familjare sjellin një errësim të madh të së vërtetës së plotë mbi njeriun në një situatë kulturore tashmë kaq shpesh të ngatërruar e të kundërt”.6
Të dashur miq, e vërteta është gjithmonë e njëjta, sepse Jezu Krishti është i njëjtë dje e sot dhe do të jetë për amshim. Mos lejoni të gënjeheni me mësime të ndryshme të huaja! (Hb 13,8-9). Si Hogares Nuevos, ne duhet të vazhdojmë ta përqafojmë me besnikëri të vërtetën. Në përgjithësi, në sferën kishtare shumë kanë heshtur për të vërtetën, nga këtu vjen mungesa e besimit, sidomos te brezat e rinj, sepse e vërteta që është marrë nuk është transmetuar në tërësi dhe për këtë arsye u shfaqën probleme të shumta. Nuk ndizet dritëza për ta vënë nën magje, por për ta vënë mbi pishtar për t’u bërë dritë të gjithëve në shtëpi. (Mt 5,15).
Natyrisht, e vërteta duhet të predikohet gjithmonë. Por nuk është gradual, sikur ndërkohë që nuk kuptohet duhet të zvogëlohet. Jo, nuk është kështu. Por shpallja e së vërtetës duhet të jetë e mbarsur me dashuri dhe mëshirë. Papa Françesku na kujton këtë: “Meqenëse në vetë ligjin nuk ka gradualitet, kjo shoshitje nuk mund të shkëputet kurrë prej kërkesave të së vërtetës dhe të dashurisë së Ungjillit të propozuara nga Kisha”.⁷ Kjo duhet të jetë shumë e qartë, pasi asnjë i krishterë nuk mund ta jetojë plotësisht të vërtetën. E vërteta nuk është graduale, por ne mund ta zbatojmë ligjin e gradualitetit për secilin prej nesh. Le të shkojmë hap pas hapi. Por ne nuk duhet të humbasim idealin, por të dimë qartë se si duhet të jenë gjërat. Kjo ndihmon shumë për të vazhduar rritjen dhe për të ndihmuar të tjerët të rriten. Ne jemi të papërsosur dhe mëkatarë. Për këtë arsye ne të gjithë kemi nevojë që të tjerët të jenë të durueshëm me ne, të na falin, që Zoti të na përqafojë me mëshirën e tij.
E vërteta nuk është e diskutueshme. Por ne të gjithë kemi nevojë për mëshirë, atë që Zoti e jep falas. Por kemi nevojë edhe për mëshirën e vëllezërve tanë, sepse ndonjëherë ne gjykojmë se çfarë i mungon tjetrit për të arritur të vërtetën e plotë. Të gjithë kemi nevojë për një dorë që na shoqëron në rrugën e jetës, një përqafim që na nxit të vazhdojmë në këmbëngulje, kemi nevojë për një shikim që nuk është akuzues, por një shikim që na do, duke shprehur butësi.
E vërteta dhe mëshira janë dy realitete që kombinohen në të njëjtën ndjenjë. Vëlla, të tregoj idealin, të vërtetën dhe të përqafoj e të shoqëroj, në rrugën që duhet ende të ecim së bashku drejt qëllimit të dëshiruar.

Lutja
[bookmark: _GoBack]Zot Jezus, ti na ke mësuar se Ti je e Vërteta,
se ne mund ta dimë atë dhe se ajo do të na çlirojë.
Të kërkojmë të na ndriçosh në rrugën tonë
që të mos humbasim nga sytë e vetmja e Vërtetë që është mbi të gjitha,
ajo që na çliron, që na bën të lumtur, që na udhëheq në rrugët më të mira,
duke ditur se e vërteta autentike e ka përjetuar kryqin,
dhe prandaj, kjo do të jetë edhe kërkesa për ne.
Nëna Jote, e cila e mbajti të Vërtetën në barkun e saj dhe ia dorëzoi botës,
na strehoftë nga kaq shumë gënjeshtra që rrethojnë jetën tonë,
që të ndjekim gjithmonë të Vërtetën e vetme dhe të përjetshme. Amen.

Puna Martesore
1.- Në shtëpinë tonë hyjnë vazhdimisht, me mjete të ndryshme, ideologjitë dhe argumentet tendencioze që përdorin gënjeshtra për të na ndryshuar mentalitetin, veçanërisht të rinjve. Përballë kësaj situate, a e kërkojmë të Vërtetën në Ungjillin e Krishtit dhe në Magjisterin e Kishës?
2.- Çfarë strategjish përdorim për të ndihmuar fëmijët tanë që të mos rrëmbehen nga propozimet e një shoqërie që përgjithësisht nuk ua dëshiron më të mirën?
3.- A na intereson çfarë thuhet në klasat e shkollave, kolegjeve dhe universiteteve, për vlerat e jetës dhe Ungjillit?

Puna Shtyllë
1.- Nga pikpamja jonë: pse sot nuk flitet për të vërtetën e Ungjillit për martesën dhe familjen?
2.- Nëse shoqëria e ka hequr Zotin, ne kemi humbur vlerën absolute të së Vërtetës. Pra... kush ka autoritetin të tregojë se cila është e vërteta?
3.- Me të Vërtetën e Jezu Krishtit, si mund të përballemi me gënjeshtrat që janë të shumta sot? Cila do të ishte strategjia jonë?

Shënimet: 1.- Fjalim para trupit diplomatik të akredituar nga Selia e Shenjtë, 01/09/2006; 2.- Familiaris Consortio 1; 3.- Ib 5; 4.- Ib 6; 5.- Amoris Laetitia 34; 6.- Familiaris Consortio 31; 7.- Amoris Laetitia 300.

Ngjarjet e mëdha të vitit 2023, duke festuar 40-vjetorin

[bookmark: _Int_sS8pgSB4][bookmark: _Int_AMzpPb7i][bookmark: _Int_VhIxRezB]Për Europën: në Granada (Spanjë). Për Amerikën e Veriut, Qendrore dhe Karaibe: 2-4/6 në Puebla (Meksikë). Tashmë janë festuar.
[bookmark: _Int_sAhuojJc]Ne jemi duke përgatitur: Për Amerikën e Jugut: 18-20/8 në Asunción (Paraguai). Nuk do të ketë asnjë stadium që mund të përmbajë kaq shumë gëzim të bashkëndarë nga 40 vitet që ne kemi ecur së bashku me Krishtin.
[bookmark: _Int_zSjxhzNJ]*** Asambleja dhe Bordi Ndërkombëtar i Lëvizjes Hogares Nuevos: 11-19/11 në Romë (Itali). Rezervoni që më parë, vende të kufizuara. Përfshihet pelegrinazhi në Asiz dhe aktivitete të ndryshme që do t'ju njoftojmë së shpejti. Regjistrimi paraprak: gestiondiegopriotti@hogaresnuevos.com

